
L'arba no s'era ancon levâ de letto

Per adesciâ ro Sô, ni ro Fornâ

Con quello ton de voxe maledetto

Re serve o se sentiva insbraginâ:

No cantava nì oxello nì oxelletto,

Nì d'intr'a taña usciva un’animâ,

Che all'arma, all'arma canta zà ra tromba,

E l'aria all'arma, all'arma âto rebomba.

All'arma, all'arma subito repiggia

Tutta l'Armâ: re trombe, e ri tamburi

Fan l'abbisso: sta sciù Gofredo, e piggia

Non zà ri arneixi sœu pesanti, e duri,

Ma un'armadura manco greve, e stiggia.

Per fâ i passi ciù lesti, e ciù seguri.

Zà in aria de pedon d'in çimma in fondo

O l'era armaoù: quand'eccate Raimondo.

Vistoro in sto vestî così legê,

O ghe dixe: Gofredo, eh cose fævo?

Che mattô v'è sâtaoù lì sciù doî pê

De cangiâ de vestî? Perchè lasciævo

Re solite vostr'arme da guerrê,

E in cangio così sminzo ve n'andævo?

Da sto vostro pensâ veddo benissimo

Ch'orreì passá pr'un fantaçin bassissimo.

Cose pensæo de fâ? d'arrampinâve

Comm'un sordatto a scariná muragge?

De sta rôba da stæ via andæ a spœuggiâve,

E lasciæ quest'impreiza a re marmagge:

Per nostro ben se aveì da conservâve.

Vestî re vostre solite arganagge:

L'añima vostra nostra mente e ghîa

Cautamente per Dio sæ custodîa.

Sacci (lê ghe responde) o bon vegetto.

Che quando in Ciæramonte Pappa Urban

O me misse a ro laoù sto cotelletto,

E o me fê cavaggero de so man,

Ho fæto voto a Cristo benedetto,

D'andâ (per sostegnî ro Crestian)

Quando bezœugna dond'è ciù sciaratto,

E de Cappo che son, fâ da sordatto.

Dunque quando averò tutto ordinaoù

Ro campo per aveì da dâ l'attacco,

E che virò l'eserçito impegnaoù,

Ho da stâ lì comm'un ommo intr'un sacco

Per no azardâ ra groria dro mæ graoù?

No sæ moæ dita ch'agge questo smacco:

Ra promessa, che ho fæto a Dio se osserve

Lê poi me custodisce, e me conserve.

Dîto così ri nobili de Franza

Seguin l'exempio e Eustazio e Bardoin:

Poi così ognun per atto de creanza

Se vestì, comme a dî, da fantaçin.

Ma in tanto ro Pagan pronto o s'avanza

Donde per tramontaña ro camin

Và a ra muraggia verso ro Ponente,

Perchè lì gh'era ciù mestê de gente.

